
фанлари бўйича илмий даражалар бўйича диссертациялар асосий натижаларини чоп этиш тавсия этилган 

ишларни ўзида жам этган сипоҳсолорларнинг марказий ҳокимиятдан мустақил сиёсат 

юритишига қулай шароит яратиб берди. Бу эса ўз навбатида давлат асосларига дарз 

кетиб, унинг кучсизланишига олиб келди. Сомоний ҳукмдорлардан Нуҳ ибн Асад, Наср 

ибн Аҳмад ва Исмоил Сомонийлар Фарғона водийсининг шимолий туманларига, 

Исфижоб ҳудудларига ҳарбий юришлар ташкил этиб, кўчманчи туркий қабилаларнинг 

бирлашиб Фарғона ва Мовароуннаҳрнинг обод деҳқончилик туманларига қилишлари 

мумкин бўлган босқинларининг олдини олдилар. 

Адабиётлар таҳлили ва методлар 

Х асрнинг иккинчи ярмидан бошлаб Сомонийлар давлатида беқарорликнинг 

машъум белгилари кўрина бошлади. Ушбу беқарорлик Шарқий Туркистонда 

парчаланиб кетган қабила иттифоқларининг қайтадан кучайишига ва уларнинг ғарбга 

қараб силжиб боришларига қулай вазиятни яратиб берди. Х асрнинг охирги чорагига 

келганда Сомонийлар давлатида ва унинг атрофида бир неча сиёсий кучлар пайдо бўла 

бошлайди. Ушбу кучларнинг мустақил давлат ташкил этишига биргина қулай ташқи 

сиёсий вазият керак эди холос. Алп Тегин томонидан Ғазнада ташкил этилиши 

бошланган Ғазнавийлар давлати ва Сомонийлардан бошпана олган салжуқийлар 

юқоридаги сиёсий кучлар сирасига киради. Яна сомонийлардан шарқда янги куч – 

Қорахонийлар давлати юзага келган бўлиб, нураб бораётган Сомонийлар давлати 

олдида ёш ва энди кучга тўлаётган эди. 

Х аср охирида Қорахонийларда олий хоқон Шарқий Туркистонда турувчи 

Арслонхон Али ибн Мусо бўлиб, со-хоқон эса унинг жияни Буғрохон Хорун (Хасан) ибн 

Сулаймон эди 4: 496. Хорун Буғрохон сомонийларнинг сиёсий инқирозидан усталик 

билан фойдаланади. У 990 йилдан бошлаб Сомононийлар давлати ҳудудига юриш 

бошлайди. Милодий 990 йилда қорахонийлар томонидан Исфижоб забт этилади. Деярли 

юз йил илгари Исмоил Сомоний томонидан Исфижоб Сомононийлар давлатига қўшиб 

олинган эди 11: 344. 

Натижалар ва муҳокама 

Хорун Буғрохоннинг бу юриши муҳим аҳамиятга эга бўлиб, Мовароуннаҳр 

марказига қилмоқчи бўлган ҳужумида қорахонийлар қўшинининг ўнг қанот 

хавфсизлигини таъминлаши керак эди. Мовароуннаҳр марказига қилинадиган асосий 

зарба Фарғона орқали режалаштирилган бўлиб, бунга асосий сабаб Фарғонанинг 

Қошғар ва Моварауннаҳр орасидаги қулай географик жойлашуви билан изоҳланарди. 

Исфижобни эгалламасдан туриб Фарғона орқали қилинадиган юриш қорахонийлар 

қўшинини келиши эхтимолий бўлган Хуросон ва Исфижоб волийлари қўшинининг 

орасига тушиб қолишига, бу Хорун Буғрохоннинг ҳалокатига олиб келиши мумкин эди. 

Сомонийлар давлатидаги инқироз сабаб Нуҳ II ибн Мансурнинг мамлакат 

мудофасини ташкил этиш борасидаги уринишлари зое кетди. Аҳолини ғазовот шиори 

билан жалб қилиш ҳам фойда бермади 8: 144. 991/992 йилларда Фарғона водийсига 

бостириб кирган Хорун Буғрохон дастлаб сомононийларнинг Фарғонадаги сўнги ноиби 

Аячтегин (Энч, Айбекҳ)билан тўқнашади 11: 344. Шу ўринда Аячтегин ҳақида тўхталиб 

ўтмоқчимиз. Унинг номи тарихий манбаларда турлича учрайди. Ибн ал-Асирда Энч 

тарзида тилга олинади 6: 85. Утбийда эса Айбек тарзида қайд этилади 1: 121. 

Буғрохон Аячтегинни мағлубиятга учратиб асир олади 1: 121., 3: 371., 6: 85 ва унинг 

ўрнига ўз ноиби Арслон тегин ибн Улуғтегинни тайинлади 4: 497. 992 йилда 

Фарғонадан Самарқанд ва Бухоро устига юриш қилиш тасодифий бўлмай, Хуросон 

волийси Абу Али Симжурий билан махфий келишувга эришган Буғрохон Сомонийлар 

билан бўладиган жангда Абу Али Симжурийдан Фоиқ қўмондонлигида амалий ёрдам 

олади 3: 371. Натижада Сомоний Нуҳ II ибн Мансур мағлуб бўлиб, Омулга чекинади 8: 

144. 

Ибн ал-Асир ўз асарида Буғрохоннинг сомонийлар ерларининг бир қисмини 

эгаллагандан сўнг, Нуҳ ибн Мансур Салжуқга ҳарбий ёрдам бериш тўғрисида хабар 

юборади. Салжуқ эса ушбу илтимосга биноан ўғли Арслон бошчилигидаги қўшин 

жўнатади. Нуҳ ибн Мансур Салжуқнинг ўғли Арслоннинг ёрдами билан Бухорога қайтиб 

келади, ҳамда Буғрохон томонидан эгалланган барча ҳудудларни қайтадан 

бўйсундирди, дея таъкидлайди 6: 362., 7: 322., 9: 365. Шунингдек, Ибн ал-Асир дастлаб 

Нуҳ ибн Мансур Хорун Буғрохондан мағлубиятга учрайди, кейин эса Нуҳ ибн Мансур 

шахсан ўзи башқа аскарий кучларга бошчилик қилиб, Хорун Буғрохонни мағлубиятга 

учратади 6: 92 ва Хорун Буғрохон Боласоғунга қайтишга мажбур бўлади, деб ҳикоя 

қилади. Энди ўша даврдаги тарихий вазиятни ҳисобга олиб, Нуҳ II ибн Мансурга ким 

кўмак бера олишини таҳлил этиб кўрайлик.  

Абу Али Симжурий Буғрохон билан яширин битимига кўра, Нуҳ II ибн Мансурга 

ёрдам бермасдан, Фоиқ қўмондонлигида қорахонийларга қўшин жўнатади. Нуҳ II ибн 

Мансурнинг мавжуд кучлари ва халқ кўнгиллилари мағлуб бўлиб, тарқалиб кетади. 

Ғазна ҳукмдори Собуқтегга келадиган бўлсак, у қорахонийлар билан ҳамкорлик 

қилаётган Абу Али билан қўшни бўлиб, ушбу вазиятда ўз мулкларини хавф остига қўйиб 

Бухорога ёрдамга бориши ёки ўз кучларидан Нуҳ II ибн Мансурга юбориши имконсиз 

эди. Бизнингча, Нуҳ II ибн Мансурга ўша вақтда Зарафшон воҳасида яшаётган, 

сомонийлардан ажралиб чиқиш учун қулай вазиятни кутиб турган ўғузлардан Исроил 

ибн Салжуқ бошчилигида ҳарбий ёрдам олганлигини тахмин қилишимиз мумкин. Ушбу 

кучлар сомонийларга қорахонийлардан ҳокимиятни қайтариб олишига ёрдам берди 5: 

318-319. В.Бартольд ўз асарида Буғрохоннинг юришидан кейин Нуҳ фақат Зарафшон 

вохасида ҳокимиятини қайта тиклади 5: 318-319, дея қайд этади. Аммо нумизматик 

манбаларнинг гувоҳлик беришича Нуҳнинг Фарғона ва Хўжанддаги сўнгги зарб 

эттирган фалслари 993-995 йилларга таъалуқли. Наср ибн Алининг Фарғона ва 

Хўжанаддаги дастлабки фалслари 994-995 йилларга мансуб. Демак Нуҳ II ибн Мансур 

Салжуқнинг ўғли Исроил ёрдамида сомонийлар ҳокимиятини фақатгина Зарафшон 

воҳасида эмас, балки Исфижоб, Хўжанд, Фарғона, Шош ҳудудларида ҳам қайта тиклайди 

7: 322., 8: 152. 

Тарихий манбаларда Фарғонанинг сомонийлар тарафидан салжуқийлар 

ёрдамида эгалланганлиги тўғрисида маълумотлар ва Исмоил ибн Салжуқ номи қайд 

этилмаса-да 2: 100-131., 3: 732., 5: 318-319, лекин ўша даврдаги тарихий вазиятни яъни 

Нуҳ мағлубиятга учраган, Хуросон волийси Абу Али Симжурий эса қорахонийлар билан 

махфий келишув амалга оширилганини ҳисобга оладиган бўлсак, сомонийлар 

ихтиёрида қўшимча ҳарбий кучлар мавжуд эмас эди. 

Ғазна ҳукмдори Собуқтегинга келадиган бўлсак, унинг учун қорахонийлардек 

кучли рақиб билан бевосита чегарадош бўлишдан кўра, улар ўртасида сомонийларнинг 

кучсиз давлати сақланиб қолиши қулай эди. Тарихий воқеаларнинг кейинги ривожини 

кузатадиган бўлсак, Ғазна ҳукмдори Собуқтегин қорахоний Наср ибн Али билан битим 

тузиб, Мовароуннаҳрни уч қисмга тақсимлашади. Мовароуннаҳрнинг мазказигина 

минтақанинг собиқ ҳукмдори сомонийларга қолдирилиб, жануби ва шимоли ғазнавий 

ва қорахонийлар ўртасида бўлиб олинади. Аммо Собуқтегин вафотидан фойдаланган 

Наср ибн Али бутун Мовароуннаҳрни қаршиликсиз босиб олади. Собуқтегин вафотидан 

кейин Маҳмуд Ғазнавий ва Наср ибн Али ўртасида қариндошлик муносабатлари ҳам 

ўрнатилган бўлиб, Маҳмуд Насрнинг қизига уйланади 3: 371. Бундай вазиятларда 

ўғузлар доимо сомонийларга ҳарбий кўмак бериб келишган. Жумладан, ўғузлар сўнгги 

сомоний ҳукмдор Мунтасирнинг Наср ибн Алига қилган бир неча юришларида ёрдам 

берадилар. Натижада қорахонийлар Мунтасирдан бир неча бор мағлубиятга учрайди . 

Утбийнинг асарида келтирилишича ўғузлар сомонийларнинг ўтган даврлардаги 

ҳимматини унитишмаган ва Мунтасирга ёрдам беришга қарор қилишган 1: 335-336. 

Наср Элоқхоннинг ҳокимияти Сирдарё ҳавзаси, Соғониён, Мовороуннаҳрнинг 

марказий вилоятлари, Устришона ва Фарғонада ўрнатилди. У ўз давлати чегараларини 

сомонийлар сулоласига тегишли ҳудудлар ҳисобига кенгайтириш сиёсатини олиб 

борди. Наср Элоқхон амалда хоқон ноиби бўлсада, ички ва ташқи сиёсатда 

мустақилликка интилган. Бу ҳолат унинг 999 йилдан кейинг фаолиятида яққол кўзга 

ташланади. Наср Элоқхон «олий хоқон «акаси Аҳмад Али Арслонхонни расман сулола 

бошлиғИ деб тан олган бўлишига қарамасдан, Утбийнинг «Тарихи Яминий асари ва Ибн 

ал-Асир нинг ҳикояларида Наср Элоқхоннинг акаси Аҳмадга қарши ҳарбий юришлари 

ҳақида айтилади. Қўлёзмаларга кўра юриш 400-401 йилларга тўғри келади. Исфижоб , 

Шош, Элоқ ва Тункат шаҳарларида Наср Элоқхон томонидан зарб этилган тангалар буни 

тасдиқлайди. Нумизматик ашёларнинг шоҳидлик беришича, Наср Элоқхон вассаллик 

муносабатини узиб, Аҳмад Али Арслонхонни «ўзининг ҳукмдори» деб атамайди. Утбий 

ва Ибн ал-асир маълумотларида ҳужум йўналиши нотўғри кўрсатилган. Юришнинг 

мақсади Қошғар эмас, айнан Боласоғун бўлган бўлса керак. Чунки, Элоқ , Шош, Исфижоб 

орқали айланма йўл билан Қошғарга боориш мутлақо мантиққа тўғри келмайди. Наср 

Элоқхон мақсадига эриша олмаган. 402 йилда ака-ука ўртасида тузилган тинчлик 

шартномаси шартларига кўра, Наср Элоқхон томонидан босиб олинган ҳудудларнинг 

бир қисми хусусан Исфижоб бутунлай Аҳмад Али Арслонхонга қайтарилган. 

Мовороуннаҳрнинг марказий вилоятлари хусусан Элоқда Наср Элоқхон ҳуқуқларининг 

бир қисми сақланиб қолган [4: 125]. 

Хулоса 

Хулоса қилиб айтадиган бўлсак, Буғрохон бошчилигидаги қорахонийларнинг 

дастлабки юришларига қарши курашишда салжуқийлар сомонийларга амалий ёрдам 

беришган. Натижада 992-йилда Исфижоб, Хўжанд, Шош ва Зарафшон ҳудудлари қатори 

Фарғона водийсида ҳам Нуҳ II ибн Мансур ҳокимияти қайта тикланади. Буғрохоннинг 

вафотидан кейин қорахонийларнинг Наср ибн Али бошчилигидаги Фарғона ва 

Мовароуннаҳрга бостириб кирган қўшинларига қарши жангларда ҳам ўғузлар сўнгги 

сомонийларни қўллаб туришган. 

